
Landa Garapena eta Ingurumeneko Departamentuak Aralarreko guardetxe berria eraikitzeko aurretiazko izapidetzeak egiteari ekin dio
Hori adierazi du Landa Garapena eta Ingurumeneko kontseilariak, Begoña Sanzberro Iturriria andreak, egurrarekin egindako arkitekturari buruzko jardunaldi batzuetan
Ostirala, 2010eko martxoaren 5a. Landa Garapena eta Ingurumeneko kontseilariak, Begoña Sanzberro Iturriria andreak, gaur goizean, Nafarroako Unibertsitateko Arkitektura Teknikoko Goi Eskolan  izandako “Egurrezko eraikuntza” jardunaldietan adierazi duenez, bere departamentuak aurretiazko izapidetzeak egiteari ekin dio Aralarko guardetxe berria eraikitzeko.

Horrela, jardunaldi horietan, Nafarroako Gobernuak eta UNk antolatutakoetan, kontseilariak bere departamentuaren egurrez egindako eraikuntzaren aldeko apustua azpimarratu du, basoko etxe berrian gauzatuko dena. Etxe berri hori aurreko etxea zegoen lekuan eraikiko da eta sortu zenean zituen funtzioak izango ditu.
Era horretan, guardetxea berreraikitzea aprobetxatuko da egurraren eta basoko produktuen gaineko ezaguera eta erabilera sustatzeko. Izan ere, instalazio berria material horien erabileraren erakusle izango da, hastapen hori diseinu-irizpidea izan baita eraikuntza-proiektuan. Horrela, eraikin berria, aurrekoa bezala, Nafarroaren Gobernuaren jabetzakoa, erabat egurrez egindako eraikina izango da, iraunkortasun egiaztagiriduna (pagoa, laritza, pinua), eta Aralar menditik bertatik datorren biomasarekin berotuko da.

Guardetxearen helburu nagusia Aralar mendiaren erabilerak eta aprobetxamenduak kudeatzea izango da, Nafarroako beste mendi batzuetan diren antzeko azpiegiturekin gertatzen den bezala. Halaber, erreferentzia gunea izango da bisitarientzat; izan ere, mendilerroko balore natural, historiko eta etnografikoen informazio-gunea izatea aurreikusita dago.
Horren guztiaren jakinaren gainean da jada Unión de Aralar, aipatutako mendiko artzaintza-eskubidea eta egurraren erabilera ez komertziala dituena, Nafarroako Foru Erkidegoaren ondarea. Gogoratu beharra dago basoko antzinako etxea itxi eta bota egin zela 2009ko ekainean, erabilera egokirako egiturazko arazoak antzeman baitziren.

Guardetxe berriaren diseinu eta exekuzioan egurrarekin egindako soluzioetan espezializatuta dauden bi enpresa nafar ari dira parte hartzen: Madergia eta Liquen.
Aralarko baso-ondarea
Aralarko mendilerroa Erkidegoko Interes Lekua (LIC) da eta Red Natura 2000-an bilduta dago. Garrantzi kultural eta historikoaz gain, pagoak nagusi direneko baso-ondare paregabea biltzen du.

Nafarroako Gobernuak kudeatzen dituen bestelako mendi publikoekin bezala, Aralar Mendiak PEFC eta FSC basoko egiaztagiri-sistemak ditu. Zigilu horiek baso-kudeaketa era planifikatuan, ordenan eta teknikoan egiten dela bermatzen dute.

Aralar Mendia, Urbasa, Bardeak, Bertiz eta bestelako gune txikiagoekin batera, Nafarroako Foru Erkidegoaren ondarea da, eta Nafarroako Erabilera Publikoko Mendien Katalogoan bilduta dago.

